
Na osnovu člana 7. Zakona o ministarskim, vladinim i drugim imenovanjima 
Federacije Bosne i Hercegovine (“Službene novine Federacije Bosne i Hercegovine”, 
broj:  12/03) i člana  13. Statuta Općine Tešanj  (“Službeni glasnik Općine Tešanj”, 
broj:  1/03),  Općinsko  vijeće  Tešanj,  na  svojoj  32.  sjednici  održanoj  dana, 
24.10.2003. godine,  donosi 

O D L U K U
 o utvrđivanju Standarda i kriterija za imenovanja 

na upražnjene  pozicije u reguliranim tijelima Općine Tešanj
("Službeni glasnik općine Tešanj" broj 8/03, 1/04 i 10/06)

OPĆE ODREDBE 

Član 1.
Ovom Odlukom se utvrđuju Standardi i kriteriji za postupak izbora kojim se vrši 

imenovanje  na upražnjene pozicije  u  reguliranim  tijelima Općine  Tešanj,   princip 
izbora,  način  oglašavanja,  imenovanje  komisije  za  izbor,  razmatranje  prijava 
kandidata,  obavljanje  intervjua,  donošenje  odluka  o  imenovanju,  podnošenje 
prigovora na imenovanja i druga pitanja regulisana odredbama ove Odluke.

Član 2.
Ova  Odluka  se  primjenjuje  na  imenovanja  za  sve  pozicije   u  reguliranim 

tijelima  Općine  Tešanj,  prema  kojima   Općina  vrši  ovlaštenja  i  obaveze  vlasnika 
državnog  kapitala, odnosno na sve regulirane organe u kojima Općina ima pravni 
interes kao osnivač ili u kojima, prema važećim  zakonima, pravilima i propisima, ima 
zakonito  pravo da vrši nominaciju i konačno imenovanje u taj regulirani organ.

Ova Odluka  se primjenjuje i  na imenovanja u regulirane organe  koji  nisu 
obuhvaćeni Zakonom o državnoj službi, niti su izričito  izuzeta navedenim Zakonom.

PRINCIPI IZBORA

Član 3.
Imenovanje na pozicije definirane članom 2. ove Odluke se ne može izvršiti 

ukoliko   nisu  ispoštovani   principi  utvrđeni   ovim članom odnosno,   svi  postupci 
imenovanja provode se na način  kojim  se osigurava poštivanje  i primjena slijedećih 
principa:

A) ZAKONITOST:   Općinsko  vijeće  i  Općinski  načelnik  osiguravaju   da  se  sva 
imenovanja iz svoje nadležnosti vrše na zakonit način i u skladu sa svim važećim 
zakonima, propisima i pravilima.

B) KVALITET:  Sva  imenovanja  se  vrše  na  osnovu  kvaliteta,   putem   dobro 
informisanog izbora lica koja po svojim  sposobnostima, iskustvu  i  kvalitetima 
odgovaraju poziciji  u reguliranom organu.

C) NEZAVISNE PROVJERE: Sva imenovanja se vrše na način koji omogućava da ih 
provjeravaju  nezavisni   organi  i  organizacije  koji  nisu  učestvovali   u  procesu 
imenovanja.

D) OTVORENOST I TRANSPARENTNOST: Principi  javnosti upravljanja primjenjuju 
se  na  proces  imenovanja.  Funkcionisanje   procesa  imenovanja  mora  biti 
transparentno,  osim ako informacija nije povjerljiva prema odredbama  Zakona o 
zaštiti ličnih podataka Bosne i Hercegovine.



E) ZASTUPLJENOST PRI ZAPOŠLJAVANJU: Općinsko vijeće  i  Općinski  načelnik 
osiguravaju  da se kod  konačnih imenovanja  na javnu poziciju  u reguliranom 
organu  odražava sastav  naroda i građana  Bosne i Hercegovine.

Član 4.
Općinsko vijeće i Općinski načelnik imaju konačnu odgovornost  da osiguraju 

da se sva imenovanja izvrše u skladu sa Zakonom i odredbama ove Odluke kao i da 
osiguraju  da  se  nijedno  imenovanje  u  regulirane  organe  ne  izvrši  ukoliko  nisu 
primjenjive odredbe Zakona i ove Odluke.

STANDARDI I KRITERIJI

Član 5.
Svi kandidati  za imenovanje u regulirane  organe  dužni su da ispunjavaju 

slijedeće opće uslove:
- da je državljanin Bosne i Hercegovine,
- da je stariji od 18 godina,
- da je zdravstveno sposoban za obavljanje poslova na koje se kandidira,
- da nije otpušten iz državne službe kao rezultat disciplinske mjere na bilo 

kojem nivou vlasti u Bosni i Hercegovini u periodu od tri godine prije dana 
objavljivanja javnog oglasa,

- da  nije  pod  optužnicom   Međunarodnog  suda  za  ratne  zločine  u  bivšoj 
Jugoslaviji (član IX.1. Ustava Bosne  i Hercegovine),

- da  nije  na  funkciji   u  političkoj  stranci  u  smislu   člana  5.  Zakona   o 
ministarskim, vladinim i drugim imenovanjima u FBiH,

- da nije  član organa zakonodavne, izvršne ili sudske vlasti ili  savjetniku u 
smislu Zakona o sukobu interesa  u institucijama vlasti Bosne i Hercegovine,

- da  nema   privatni  finansijski  interes  u  reguliranom   organu  u  koji  se 
kandiduje,

- da nije osuđivan  za krivično djelo i privredni prestup nespojiv s dužnošću u 
reguliranom organu u koji se kandiduje,

- da nije lice kojem je pravosnažnom  presudom suda zabranjeno  obavljanje 
aktivnosti  u reguliranom organu u koji se kandiduje.

Član 6.
Pored  općih  uslova  utvrđenih   predhodnim  članom  ove  Odluke,   kandidati 

trebaju  da ispunjavaju  i posebne uslove:
- visoka ili viša stručna sprema, 
- pet godina radnog iskustva,
- da nije član  upravnog ili  nadzornog odbora u više od jednog reguliranog 

organa,
- komunikativne i kreativne sposobnosti   za savjesno, odgovorno i  odlučno 

obavljanje upražnjene pozicije,
- sposobnost  nepristrasnog  donošenja odluka,
- rezultati rada ostvareni  tokom  prethodnog radnog angažmana,
- preporuke ranijih  neposrednih rukovodilaca,
- poželjno  poznavanje stranih jezika.
Za člana upravnog odbora iz reda uposlenih može se imenovati lice sa srednjom 

školskom spremom.

             Član 7.



Smjer,  odnosno zanimanje  u okviru   stepena  stručne spreme  utvrđuje  se 
aktima   reguliranih  organa  (statutima  i  pravilima)  ili  prema  prirodi   poslova  i 
registriranoj djelatnosti  reguliranog  organa.

OGLAŠAVANJE UPRAŽNJENIH POZICIJA

Član 8.
Oglas za upražnjene pozicije u regulirane organe u skladu sa Standardima i 

kriterijima utvrđenim ovom Odlukom, objavljuje se u “Službenim novina Federacije 
BiH”,   i  jednom dnevnom listu  većeg  tiraža,  s  ciljem  da  bude  dostupan  najširoj 
javnosti.

Oglas za upražnjene pozicije treba da sadrži: 
- opis  upražnjene  pozicije,  uključujući  i  pojedinosti  o  ulozi  potencijalnog 

kandidata,
- opće i posebne uslove utvrđene članovima 5. i 6. ove Odluke,
- spisak potrebnih dokumenata, rok  i mjesto  za podnošenje prijava.
Oglas o  upražnjenoj poziciji  treba da bude dovoljno detaljan da bi kandidatima 

dao potpunu informaciju  o ulozi  koju treba  vršiti u reguliranom organu, nadoknadi, 
uslovima službe i dužini  trajanja mandata i mogućnosti ponovnog  imenovanja.

Član 9.
Krajnji rok za podnošenje prijave je 15 dana od dana  posljednjeg objavljivanja 

oglasa.
Podnosioci prijava sa kojima se ne stupi u kontakt u roku od 8 dana od isteka 

roka   za  podnošenje   prijava  neće  biti  uzeti   u  razmatranje  u  daljem  procesu 
imenovanja.

KOMISIJA ZA IZBOR

Član 10.
Za provođenje postupka imenovanja na upražnjene pozicije u regulirane organe 

utvrđene članom 2. ove Odluke, imenuju se dvije (2) Komisije za izbor.
Komisije  za  izbor  imenuje  Općinsko  vijeće  i  Općinski  načelnik,  zavisno  od 

nadležnosti za imenovanje, u skladu sa Zakonom.
Komisija za izbor se sastoji  od pet (5)  članova uključujući i predsjednika od 

kojih su  tri (3)  državni  službenici a dva (2) člana lica koja  posjeduju  istaknuta 
stručna zvanja i koja poznaju odredbe  Zakona o ministarskim,  vladinim i drugim 
imenovanjima.

Komisija za izbor u okviru svojih  nadležnosti:
- utvrđuje prijedlog oglasa za upražnjene pozicije  u reguliranim organima,
- vrši pregled prijava kandidata,
- provodi intervju sa prijavljenim kandidatima, 
- sastavlja listu  kandidata,
- predlaže Općinskom vijeću i  Općinskom načelniku, zavisno od nadležnosti 

za imenovanje rang-listu najboljih kandidata,
- vrši i druge poslove koji proizilaze iz Zakona i ove Odluke.

RAZMATRANJE PRIJAVA I INTERVJU

Član 11.
Po objavljenom  oglasu za upražnjene pozicije i istekom roka,  Komisija za izbor 

vrši uvid u sve prijave kandidata podnešene  u propisanom roku.



Po izvršenom  uvidu i  pregledu prijava,  Komisija  će  na osnovu Standarda i 
kriterija  utvrđenih  ovom  Odlukom   i  objavljenom  oglasu,  sastaviti  listu   s  užim 
izborom  kandidata koji najbolje ispunjavaju uslove.

Svi kandidati koji  su ušli u uži izbor se pozivaju na intervju.
Intervju  se  obavlja   na  način  kojim  će  se  osigurati   poštovanje  principa 

utvrđenim članom 3. ove Odluke.

Član 12.
U toku  intervjua, Komisija za izbor će osigurati  slijedeće:
- da su svi kandidati  u potpunosti upoznati  sa standardom  ličnog integriteta 

koji se traže za lica imenovana na javnu poziciju,
- da su pitanja o sukobu interesa detaljno objašnjena i razmotrena sa svim 

kandidatima,
- da  su  svi  kandidati   u  potpunosti   informirani   o  pravu  javnosti  i 

transparentnosti   cjelokupnog   procesa  imenovanja  te  da  mogu  uložiti 
prigovor protiv konačnog imenovanja.

Sve  odluke   Komisije  koje  proizilaze  sa  intervjua  moraju  se  u  potpunosti 
dokumentovati.

KONAČNA IMENOVANJA I OBJAVA

Član 13.
Nakon  provedenog  intervjua  sa  prijavljenim  kandidatima  i  na  osnovu  u 

potpunosti  dokumentovanih   odluka  svakog  člana  Komisije,   Komisija  za  izbor 
utvrđuje rang-listu  sa  najboljim kandidatima  i  istu  dostavlja  Općinskom vijeću  ili 
Općinskom načelniku, zavisno od nadležnosti za imenovanje.

Prijedlog rang-liste mora biti dovoljno obrazložen. Smatra se da je kandidat koji 
je prvi na rang-listi i kojeg je predložila većina od ukupnog broja članova Komisije, 
najuspješnije prošao otvorenu konkurenciju.

Općinsko vijeće ili Općinski načelnik će nakon razmatranja prijedloga rang-liste 
kandidata,  donijeti odluku o konačnom imenovanju, a o čemu će Općinsko vijeće biti 
informisano.

Član 14. 
Sva konačana imenovanja se objavljuju u “Službenim novinama Federacije BiH” 

i  “Službenom glasniku Općine Tešanj”.

PRIGOVORI NA KONAČNA IMENOVANJA

Član 15.
Na odluku o konačnom imenovanju, a u slučaju kada postoje dokazi  da principi 

utvrđeni članom 3. ove Odluke ili da Standardi i kriteriji  nisu ispoštovani, može se 
podnijeti prigovor.

Prigovor  se  podnosi  Općinskom  vijeću  ili  Općinskom  načelniku  zavisno  od 
nadležnosti za imenovanje,  u roku od 7 dana od dana donošenja odluke,  a kopija se 
dostavlja  Ombudsmanu za ljudska prava u Federaciji BiH.

Općinsko vijeće  ili  Općinski  načelnik  će  u roku od 7 dana od dana prijema 
prigovora obavijestiti podnosioca o ulozi Ombudsmana.

Ombudsman može poduzeti sve mjere neophodne da se prigovor ispita. 
Općinsko vijeće ili Općinski načelnik su obavezni  uredu Ombudsmana dostaviti 

pisani odgovor na prigovor u roku od 14 dana od dana kada je prigovor podnesen. 
Ukoliko činjenično stanje upućuje da je konačno imenovanje izvršeno suprotno 

principu,  Standardima  i  kriterijima   utvrđenih   Zakonom  i  ovom  Odlukom, 
Ombudsman je dužan da Općinsko vijeće ili  Općinskog načelnika obavijesti  o svim 



nepravilnostima koje su proistekle u toku procesa imenovanja. 

Član 16. 
Kada je nalaz Ombudsmana konačan, po pitanju da postupak imenovanja nije 

proveden  u  skladu  sa  Zakonom  i  Odlukom,  Ombudsman  može  dati  preporuku 
Općinskom vijeću ili Općinskom načelniku da se konačno imenovanje poništi i da se 
pristupi novom postupku imenovanja.  

Ukoliko Ombudsman da preporuku Općinskom vijeću ili Općinskom načelniku,  s 
ciljem da se usvoje nove mjere, Općinsko vijeće ili Općinski načelnik su dužni da u 
ostavljenom  roku  dostave  odgovor  u  kojem   će  obavijestiti  Ombudsmana  o 
postupcima i rokovima za provođenje tih postupaka na osnovu navedenih preporuka.

Ako  Općinsko  vijeće  ili  Općinski  načelnik  ne  dostavi  odgovor  u  skladu  s 
prethodnim  stavom ili  ako  Ombudsman  nije  zadovoljan  navedenim  odgovorom ili 
prijedlogom  mjera  na  osnovu  njegovih   preporuka,   Ombudsman  svoje  nalaze  i 
preporuke vezane za konačno imenovanje  upućuje Parlamentu Federacije BiH.

Član 17. 
Ova Odluka stupa na snagu narednog dana od dana objavljivanja u “Službenom 

glasniku Općine Tešanj”.

